
Helen Sear, …the rest is smoke  
 
Yn ôl Galileo, yn ei waith Il Saggiatore (1623), ‘The great book of the universe is 
written in the language of mathematics’. Drwy ddweud hyn, nid ymddengys ei fod yn 
golygu bod natur yn ymwneud â rhifau yn unig, nac yn uniongyrchol, oherwydd aiff yn 
ei flaen i ddweud bod nodweddion iaith yn siapiau amrywiol: ‘triangles, circles, and 
other geometric figures without which it is not possible for humans to understand a 
single word of it’. Yn draddodiadol, yn wir, ystyriwyd bod natur yn gyforiog o rifau 
ond bod ganddi’r gallu hefyd i wrthsefyll rhifo. Pan benderfynodd Archimedes 
amcangyfrif nifer y gronynnau tywod a allai fod yn y bydysawd, roedd yn rhaid iddo 
ddyfeisio rhai termau newydd ar gyfer rhifau mawr iawn, ond llwyddodd, serch 
hynny, i bennu rhif penodol - 1063. Wrth gerdded drwy goedwig, neu ar draeth, 
gwyddom fod nifer penodol o gerrig mân, neu ddail, neu bryfed, neu ronynnau tywod 
mewn gofod penodol, ond eto mae’r syniad o’u cyfrif yn ymddangos yn wirion neu’n 
sgandal hyd yn oed, y math o beth y gofynnid i gariadon anobeithiol ei wneud mewn 
baled Tasgau Amhosibl fel ‘Scarborough Fair’. Efallai y byddai math o annuwioldeb yn 
cael ei awgrymu drwy gyfrif o’r fath: os, fel mae Luc yn ein sicrhau, dim ond Duw, 
sy’n gyfrifol am gyfrif pob blewyn ar ein pennau, sy’n gwybod beth yw’r niferoedd o’r 
fath, yna gallai ymddangos fod ymgymryd â’r hawl i gadw cyfrif yn mynd yn groes i’r 
uchelfraint cyfrifo sydd ynghlwm wrth ddwyfoldeb. Mae’r ffaith mai’r Ateb i’r 
Cwestiwn Eithaf o ran Bywyd, y Bydysawd, a Phopeth yng ngwaith Douglas Adams, 
Hitchhiker’s Guide to the Galaxy, yw 42 yn absẃrd nid yn unig am ei fod yn ymddangos 
yn rhif mor chwerthinllyd o gyffredin (er bod edmygwyr taer wedi mynd ati ar 
unwaith i ddifetha’r jôc drwy ddangos nad yw’n rhif cyffredin - ei fod yn 101010 ar 
ffurf ddeuaidd, bod golau yn plygu oddi ar ddŵr ar ongl o 42 gradd i ffurfio enfys, ac 
ati), ond hefyd oherwydd y gallai’r ateb i gwestiwn o’r fath fod yn unrhyw rif o gwbl. 
Ni all rhif fod yn ystyr, ac ni all ystyr fod yn rhif, oherwydd mae’r hyn a olygwn wrth 
ystyr yn ymddangos mor wrthun i rif. 
 
Mae gweld rhif mewn cyd-destun naturiol yn arwydd di-ffael bod dau fyd gwahanol 
wedi gwrthdaro â’i gilydd. Pan fydd y cymeriadau Mole a Rat yn dod o hyd i ddrws 
ffrynt Badger yng nghanol y goedwig yng ngwaith Kenneth Graham, The Wind in the 
Willows, maent yn crafu’r eira oddi arno ac yn gweld rhaff y gloch a phlac enw’r tŷ, 
ond byddai wedi bod yn rhyfedd iawn i’r drws gael rhif arno. Mae gwagleoedd a 

lleoedd ym myd natur, ond nid oes cyfeiriadau, ond mae cartref Sherlock Holmes yn 
221b Baker Street yn ei gwneud yn glir mai byd trefol yw hwn lle mae grid sy’n 
mynnu trefn a dilyniant yn cuddio ffeithiau ffisegol y ddinas. Heddiw, mae gennyf 
gyfeiriad pedwar gair: bydd y rhan fwyaf o lythyrau a anfonir at Steven Connor, 
Peterhouse, Cambridge yn fy nghyrraedd yn ddigon dibynadwy, hyd yn oed heb 
egluro ai’r Cambridge yn Nwyrain Anglia yw’r un cywir neu’r drefn o’r un enw sydd 
3000 o filltiroedd i ffwrdd yn New England. Ond mewn gwirionedd, nodwedd 
bwysicaf y cyfeiriad yw chwe llythyren y cod post sy’n cyd-fynd â’r cyfeiriad, sydd 
bron yn ddigon i allu gwahaniaethu rhyngof fi a’r biliynau o bobl eraill yn y byd. Fel y 
nododd Michel Serres, ac yn hollbwysig i’r drafodaeth hon, mae fy nghyfeiriad, a 
gafodd ei ystyried rhywdro, o bosibl, fel man penodol ar y ddaear, yn rhif, neu’n 
gyfuniad o rifau: rhif ffôn symudol, cyfeiriad IP, rhif Yswiriant Gwladol. 
 
Ond mae nifer o ffyrdd hefyd lle y gellir dweud bod natur a rhif yn dod yn agosach at 
ei gilydd. Mae ein dealltwriaeth o oes y cosmos wedi ehangu’n sylweddol a hefyd, o 
ran y ffaith ein bod mewn gwirionedd yn gallu amcangyfrif cyfnod mesuradwy ar ei 
gyfer, mae wedi crebachu'n feidroldeb. Mae anferthedd yr amser ers Y Glec Fawr 
serch hynny yn anferthedd y gallwn ei ddyddio, y gallwn roi rhif iddo - 13 biliwn o 
flynyddoedd. Mae’n bwysicach byth i ni wybod cyfaint yr iâ yn yr Antarctig, faint o 
ynni’r haul sy’n disgyn ar wyneb y Sahara, a nifer y parau o deigrod Siberia sy’n 
bridio. Mae’r System Leoli Fyd-eang yn galluogi cadwraethwyr i fonitro o’r gofod dwf 
a chyflwr nid yn unig coedwigoedd, ond coed unigol. Efallai bod y modd y mae 
rhifau’n treiddio i natur a’r modd cynyddol y caiff natur ei dehongli yn nhermau rhif 
yn rhan o’r broses hanesyddol hir, lle mae bodau dynol yn brif gyfryngau ond efallai 
nid  yr unig gyfryngau hanesyddol, o ran gwneud pethau ymhlyg yn bethau penodol, a 
phethau posibl yn bethau gwirioneddol. Efallai na fyddwn byth eto yn gallu ystyried 
natur yn rhywbeth na ellir ei fesur, yn rhywbeth diderfyn ac anfeidrol; yn sicr, os 
ydym am gadw neu achub y syniad rhamantus o wylltineb natur a’r ffaith nad oes 
modd ei chwmpasu, bydd rhaid i’r hyn na ellir ei gyfrif ddod yn rhywbeth y gellir ei 
gyfrif. Bydd rhaid inni gadw cyfrif, er mwyn darparu ar gyfer annarbodaeth gwylltineb. 
 
Ymddengys fod Company of Trees gan Helen Sear yn ymdrin â’r cyd-daro 
anghyfforddus hwn rhwng natur a rhif. Grŵp o goed yng nghoetir Sir Fynwy ger ei 
chartref yng Nghymru, a oedd wedi’u marcio â rhifau “gnomic”, mewn lliw oren 
erchyll oedd yr ysbrydoliaeth ar gyfer y gwaith oedd. Mae’r lliw oren wedi 
mabwysiadu arwyddocâd annymunol iawn. Oren yw lliw’r haul wrth iddi wawrio a 
machlud a lliw ffrwythau a llysiau’r Hydref, ac mae gan y lliw gysylltiadau crefyddol 
cryfach byth yn Asia nac yn Ewrop oherwydd ei werth symbolaidd mewn Bwdhaeth a 
Hindŵaeth. Ond mewn cyd-destunau eraill mae’r cysylltiadau â’r lliw oren wedi cael 
eu pennu gan ei goleuedd uchel, sy’n golygu ei fod yn cael ei gysylltu ag argyfwng, gan 
mai dyma yw lliw badau achub a siacedi achub a blychau du awyrennau, lliw sydd â 
llygredd gweledol yn perthyn iddo. Mae stori Max Apple ‘The Oranging of America’ 
yn trafod teithiau Howard Johnson ar draws America, yn ymweld â Gwestai Modur 
Howard Johnson a gaiff eu marcio ar ei fap â smotyn oren. Mae’r gwisgoedd oren y 

mae’n rhaid i’r carcharorion sy’n gwrthod cydymffurfio â’r drefn eu gwisgo yng 
Ngwersyll Pelydr-X yn Guantanamo wedi rhoi arwyddocâd gwleidyddol bygythiol i’r 
lliw, tra bod presenoldeb oren mewn coedwig neu goetir yn ein hatgoffa o’r cemegyn 
sy’n tynnu’r dail o’r coed a adwaenir fel “Agent Orange” ac a ddefnyddiwyd yn ystod 
Rhyfel Fietnam, er bod ei enw wedi dod o liw’r casgenni yr oedd yn cael ei gadw 
ynddynt. Yn y ffotograffau a ddefnyddiodd Helen Sear er mwyn datblygu ei ffilm, 
mae’r rhifau yn edrych fel pe baent yn hofran o flaen y goeden y maent wedi’u 
hysgrifennu arni, fel pe bai ein llygaid yn anfodlon caniatáu i’r rhifau ymdoddi i’r ffurf 
naturiol. Caiff yr ansicrwydd gweledol ei gynyddu gan y ffaith bod lliw oren y rhifau 
serch hynny yn ffurfio rhyw fath o berthynas gyfeillgar â’r fantell o ddail browngoch a 
goleuni cynnes, isel haul y gaeaf. Beth yw ystyr y rhifau hyn? Yn anochel, mae’r modd 
y mae rhif yn amharu ar ffurf naturiol yn ein hysgogi i ystyried pa egwyddor o drefn 
sydd dan sylw yma. Pam y rhoddwyd rhifau i rai coed ond nid i eraill? Beth yw 
egwyddor eu dilyniant a’u diffyg dilyniant? Beth sy’n cael ei gyfrif, a’i ddadgyfrif yma? 
Ai math o ymarfer uno’r dotiau yw hwn, lle y gallai symud o un rhif i’r nesaf mewn 
cyfres ddatgelu neges yn y dirwedd? Ai map yw hwn? Ai swm rhedegol yw hwn? 
Rhyw fath o leoliad lle mae trosedd wedi digwydd? Mewn un o’r ffotograffau a 
gymerwyd wrth baratoi ar gyfer Company of Trees, ymddengys fod y rhifau wedi 
lledaenu fel rhyw fath o glefyd ffwngaidd ar draws llannerch o goed, gan greu 
coedwig ddigidol o fewn y goedwig ffisegol, y modd y caiff y rhifau eu dosbarthu ar 
ddamwain a hap yn dynwared yn eironig y modd y caiff clychau’r gog eu gwasgaru ar 
hyd y ddaear rhwng y coed. Mae trefn y ffisegol a threfn y cyfrifo yn dechrau uno. 
 
Yn anorchfygol, ymddengys fod y rhifau’n awgrymu bod y coed wedi eu marcio er 
mwyn rhoi sylw arbennig iddynt ac efallai eu bod wedi’u dynodi i gael eu dinistrio, 
neu at sylw penseiri Andrew Marvell: ‘architects [who] square and hew/Green trees 
that in the forest grew’. Ymddengys fod cyfres arall o ffotograffau yn deillio o’r 
rhesymeg hon. Mae Stack, ffotograff hir a chyfansawdd efallai, yn dangos pentwr o 
ddwsinau o foncyffion coed o ddiamedr gwahanol, gan edrych arnynt o’r pen, wedi’u 
fframio gan ddeiliach rhedyn. Argraffwyd y ffotograff hwn yn uniongyrchol ar ddalen 
alwminiwm ac mae’r ddalen wedi’i thorri’n stribedi fertigol saith troedfedd o uchder, 
sydd wedi’u pentyrru yn erbyn y wal, fel estyll neu baneli ffens. Mae arwydd a 
sylwedd wedi cyfnewid lle. Mae amlinelliad o wylwyr, naill ai’n edrych ar yr olygfa, 
neu’n edrych arnom ni, wedi eu gosod dros yr olygfa mewn du neu wyn, gyda’u 
gwastadrwydd yn ymddangos fel pe bai’n perthyn i wagle anamorffig sydd o flaen y 
ddelwedd ac o fewn y ddelwedd hefyd. Ymddengys fel pe bai sgwario’r cylch mewn 
ffordd chwedlonol yn digwydd yma, gan osod ffurf arw’r boncyffion ar y grid manwl 
gywir o ran canfyddiad a mesuriad. Mae’r ffocws dwbl hwn yn ein hatgoffa o Blocked 
Field (2012), lle y caiff pentwr hirsgwar o fyrnau gwair eu cynrychioli mewn grid o 
flociau ffotograffig hirsgwar, sy’n adleisio ac yn rheoleiddio segmentau’r byrnau gwair. 
Mae gofod ffotograffig felly yn ein galluogi i feddiannu geometreg afreolaidd a bras y 
gwrthrychau yn y byd a’r modd Cartesaidd manwl a haniaethol o osod grid dros 
wagle ar yr un pryd. 

Efallai yr hoffem feddwl bod y ffotograffau hyn yn fyfyrdodau gweledol sy’n ymwneud 
â’r cyswllt damweiniol rhwng gwahanol ystyron y gair ‘log’, hynny yw, y cyswllt 
rhwng y math naturiol o ‘log’ (sef boncyff) a’r mathau mathemategol o log. Ar ôl rhai 
ymdrechion amhendant i ddangos tarddiad y gair hwn o’r hen eiriau Norseg ar gyfer 
coeden, mae Geiriadur Saesneg Rhydychen (Oxford English Dictionary) yn rhoi’r ffidil yn y 
to ac yn dweud: ‘It is most likely that clog and logge arose as attempts to express the 
notion of something massive by a word of appropriate sound.’ Ond pam mae ‘clog’ a 
‘log’ yn synau sy’n amlwg yn briodol ar gyfer rhywbeth talpiog a thrwchus? Beth yn 
benodol am y geiriau hyn sy’n awgrymu eu bod rhywsut yn ddeunydd mwy solet na 
geiriau eraill, ac felly’n llai tebyg i eiriau ac yn debycach i bethau? Ond pan mae 
mathemateg yn cyfeirio at logs nid yw’n golygu coed wedi’u torri neu goed tân, yn 
hytrach mae’n golygu logarithmau, a ddaw o logos, sef cymhareb ac arithmos, sef rhif. 
Felly ymddengys fod y gair elfennol a syml log yn dod â’r hyn a ystyriwyd yn y 
canoloesoedd yn bethau synhwyrol a deallus ynghyd, neu, fel y gallwn ei ddweud, y 
caled a’r meddal, gan ffurfio’r sain fwyaf di-ffurf, sain sy’n ymddangos fel pe bai 
ganddo’r un ansawdd o fàs difywyd â’r hyn y mae’n ei enwi (mae loggy yn golygu 
trwm neu swrth), gyda’r gair logos, sy’n golygu meddwl, gair ac arwyddocâd gyda’i 
gilydd ac sy’n rhoi logic inni ynghyd â captain’s logs, logging in a’r holl eiriau sy’n gorffen 
gydag -ologies. Yn wir, yn ôl yr athronydd Martin Heidegger mae’r gair logos, y gair 
hwnnw sydd â chwmpas a chyrhaeddiad athronyddol mor arwyddocaol, yn deillio o’r 
gair Groegaidd legein, gair sy’n golygu sawl beth gan gynnwys siarad, darllen a chasglu 
coed, sy’n dod â’r cylch o awgrymiadau i ben yn daclus. Ymddengys, felly, fod coeden 
â changhennau trwchus o gysylltiadau rhwng y materol a’r mathemategol. 
 
Yn Company of Trees, mae dosrannu ffurfiau gofodol yn cael ei ymestyn i ddosrannu 
amser, mewn ffilm a grëwyd gan doriadau cyflym ac ymgyfuno. Mae menyw ifanc yn 
gwisgo ffrog goch syml yn troelli gyda’r cloc ac yn erbyn y cloc o amgylch un goeden, 
ei llaw yn gorffwys yn dyner ar ei boncyff. Gallai ei throelli awgrymu rhyw fath o 
ddawns bedwen Fai, neu ryw ddefod arall. Efallai bod lliw coch llachar y ffrog yn ein 
hatgoffa o’r Hugan Fach Goch, neu efallai, er bod y ffilm wedi’i ffilmio yng nghoetir 
yng Nghymru, ond o gofio lle roedd y ffilm i gael ei dangos, efallai bod y ffigur mewn 
coch a welwn bob hyn a hyn, bob amser drwy gornel llygad, yn ein hatgoffa o’r ferch 
a welwn drwy gydol ffilm gyffrous Nicolas Roeg yn Fenis, Don’t Look Now. Caiff ei 
symudiadau llyfn parhaus eu chwalu gan y ddelwedd yn cael ei thorri’n gyflym gyda 
chlipiau o olygfeydd o’r dail a’r coed. Mae’r rhifau dirgel ar y coed yn fflachio i’r 
golwg ac yna’n diflannu yr un mor gyflym, weithiau yn ein hatgoffa o rifau’r tâp ar 
ddechrau’r rîl sinematig. Mae smotiau oren dirgel, sy’n perthyn o bosibl i’r siâp a 
welwn yn Brand No. 2 , yn ymddangos yn sydyn ac yn pylu mewn dull rhithbeiriol, gan 
ein gwneud yn ansicr a ydynt yn wallau damweiniol ynteu’n atalnodau. Ymddengys 
fod amser yn mynd rhagddo, efallai’n cael ei gyfrif allan neu ei gyfrif i lawr gan y rhifau 
fel yn yr arferion rhifo gwahanol yng ngwaith Peter Greenaway, Drowning By 
Numbers. Os caiff y ffigur ei ystyried yn rhyw fath o hamadryad amddiffynnol, efallai 
bod ei chylchoedd araf yn amddiffyniad defodol yn erbyn y broses o dafellu a thorri a 

awgrymir gan suo’r llifiau a glywn ar drac sain y ffilm. Nid yw amser yn mynd rhagddo 
yma, ond mae’n cymysgu, yn tewhau ac yna’n troelli. 
 
Yn Sightlines (2011-14), cyfres o ffotograffau portread lle y caiff wynebau’r 
gwrthrychau eu cuddio gan bennau adar artiffisial, mae Helen Sear wedi ymchwilio i 
werth y golygfa a gaiff ei rhwystro neu ei tharfu. Yn Company of Trees, aiff ymhellach 
byth gan greu golygfa weledol ail-drefn rywbeth sy’n ymdebygu i broses darfu bur, lle 
mae’n rhaid i’r llygad, sy’n cael ei ddenu’n gyson at fflachio aflonydd y delweddau, a’r 
ddelwedd lonydd bendant y mae angen ffocysu arni, lunio darlun amryfal synthetig 
symudol, sy’n gyforiog o gysgodion a ffurfiau lledrithiol, sy’n ymddangos fel pe baent 
yn hofran yn holograffig yn y gofod rhwng y sawl sy’n gweld a’r sawl sy’n cael ei weld. 
Caiff dyfalbarhad golwg ei ddefnyddio ochr yn ochr â’r broses ag ymwrthedd i olwg. 
Mae Helen Sear wedi sôn ar adegau am y dyhead i ymdrin â’r dirwedd fel corff, ac 
nid ymdrin â’r corff yn y dirwedd yn unig. Mae Company of Trees, lle nad yw’r teitl yn 
gadael i ni benderfynu a yw’r coed yn ffurfio cwmni neu’n cynnig cwmni i’r gwrthrych 
dynol, yn rhoi corff o’r fath inni, sef ailgyfuniad molecwlaidd o ddwylo, breichiau a 
choesau, dail, canghennau a’r awyr sydd oll yn chwyrlio. Daw hyd yn oed cyflymder 
yn rhywbeth na ellir ei ddiffinio yn y ffilm hon, am fod y gwyliwr yn cael ei ddenu ar 
yr un pryd i rythm cyflym symudiad a ffocws newidiol a rhythm arafach o lawer a 
mwy urddasol cylchdroi, wrth i’r prif ffigur canolog droelli fel “zoetrope” ac efallai’n 
seryddol o amgylch boncyff y goeden. Mae Sear bob amser wedi ymddiddori yn y 
ffyrdd y gall ffotograffiaeth greu perthynas  weithgar gyda’i gwrthrychau; yma, aiff â 
phŵer y ffotograff i ddad-greu ac ail-greu i’r eithaf.  
 
Mae rhifau oren-goch tanbaid Company of Trees yn ymddangos fel pe baent yn 
neidio’n glir o’u sylfaen weledol. Yn ei ffotograffau mae Sear yn defnyddio lliw, y mae 
Newton a Goethe yn enwog am eu hesboniadau amgen yn ei gylch, gyda Newton yn 
honni bod lliw yn ffaith naturiol, a Goethe yn honni bod lliw yn cael ei gynhyrchu gan 
ein canfyddiad, i gynhyrchu man canol rhwng y byd a’r meddwl. Ymddengys fod Base 
no. 3 ar yr olwg gyntaf yn dogfennu’r gwrthgyferbyniad anarferol rhwng mwsogl 
emrallt a chen ar foncyff coeden â’r dail efydd sydd ar wasgar ar lawr y coetir. Ond 
yr hwyaf y mae rhywun yn edrych ar y ffynonellau hydrefol rhyfedd hyn, y mwyaf y 
mae’r lliwiau’n dechrau suo a chyfathrebu’n fewnol, gan greu cysylltiad alegorïaidd o 
bydredd a thwf sy’n hunan-amlhau wrth inni edrych arnynt. 
 
Ymddengys fod gan Sear yr un faint o ddiddordeb mewn edrych, edrych o gwmpas 
ac edrych drwy bethau ag sydd ganddi mewn edrych ar bethau. Yn y gwaith prydferth 
The Beginning and End of Everything, ymddengys fel pe baem yn edrych i lawr i bwll 
sy’n adlewyrchu coed uwch ein pennau, gyda siâp y pwll yn cael ei wyrdroi a’i ddyblu 
fel mewn drych yn y ffair. Wrth edrych i fyny ac i lawr, y tu mewn a’r tu allan, ar yr 
un pryd, efallai ein bod yn arsylwi nifwl neu ameba yn siglo a chwyddo.  
 
Os oes un trosiad cadarn sy’n esbonio ffotograffiaeth Helen Sear orau yna haen yw 
hynny - y trosiad sydd, mewn gwirionedd, yn trefnu’r rhan fwyaf o feddalwedd golygu 

delweddau digidol. Mae ei phrosesau cynhyrchu yn aml yn awgrymu cyfres o lenni 
neu bilenni y gellir eu pentyrru a’u plicio am yn ail, gan ein hatgoffa o’r athrawiaeth 
hynafol bod y gallu i weld yn cynnwys y canfyddiad o ‘eidola’, sef cwtiglau symudol 
sy’n cael eu tynnu oddi ar wrthrychau gweledol yn gyson a’u rhyngdorri gan y llygad 
craff. Yn hytrach na rhoi’r byd i ni yn unig, neu ein rhoi ni i’r byd, mae’r weithred 
ffotograffig yn haenau o amseroedd a lleoedd, arwyddion a theimladau. Wrth iddi 
gerdded drwy’r coetir ger ei chartref, mae ei llygad mewnol wedi sylwi ar ddelwedd 
o gapel yn Fenis lle y caiff y gwaith hwnnw ei ddangos, ei golofnau yn cyfuno â 
boncyffion y coed, gyda theils llawr sgwâr megis bwrdd gwyddbwyll yn cael eu 
taflunio ar draws y llawr deiliog. Yn Caetera Fumus, caiff darlun Mantegna o St 
Sebastian wedi’i daro gan saethau yn Ca’ d’Oro neu’r Tŷ Aur yn Fenis, ei weddnewid 
yn gasgliad o goesynnau coch wedi’u trefnu dros gae o flodau hadau rêp melyn sitrig, 
gyda chorff Sebastian yn absennol ond hefyd yn boenus o barhaus yn y gofod rhwng y 
brigau. 
 
Efallai mai’r enghraifft fwyaf beiddgar a phryfoclyd o ran y troshaenau yw darn o’r 
enw Altar. Yma mae Sear wedi paratoi diorama bach, wedi’i gwneud o ddalen o 
gynfas, dwy garreg a bloc o hadau adar, lle mae’n cyfleu ei drama ar foeseg. Mae teitl 
y darn yn cysylltu â’r capel yn Fenis lle y caiff ei gwaith ei dangos, am ei fod yn 
cydnabod sut mae cwmpas a thôn yn newid. Yn ôl pob sôn mae’r gair altar yn cael ei 
gysylltu â’r syniad o uchder, oherwydd roedd yr allor yn aml yn cael ei chodi, fel y 
byddai’r hyn a gâi ei aberthu arni yn codi mewn mwg i’r nefoedd uwchben. Yma, yr 
allor ei hun, ar ffurf bloc o hadau adar, a gaiff ei fwyta, a’r hyn fydd yn ei godi i’r 
nefoedd yw’r titw tomos las a fydd yn hedfan i mewn ac allan o’r ffrâm, gan bigo’n 
ddi-baid nes bod dim ar ôl. Mae rhywbeth chwareus, tebyg i gartŵn hyd yn oed yn y 
ddrama boced sy’n cael ei pherfformio, wrth i un aderyn yn gyntaf, yna 2 a 3, un ar ôl 
y llall nes cyrraedd 8, ddod i’r llwyfan bach ac yna hedfan i ffwrdd (fel geiriau’r gân 
enwog “fly away Peter, fly away Paul; come back Peter, come back Paul”). Mae’r 
agoriad lle y gwelwn y broses fwyta araf yn digwydd yn ein hatgoffa o iris cylchol 
sinema gynnar, gyda’r olygfa bylu olaf yn debyg i’r ymadrodd enwog ‘That’s-all folks’. 
Ac eto, mae rhyw fath o ddifrifwch hefyd ynghlwm wrth yr holl seremoni. Yn gyntaf 
mae un diferyn, anweddiad neu law efallai, yna sawl diferyn, yn llithro fel dagrau ar 
draws arwyneb yr elips, fel pe bai’n cael ei foddi mewn ymchwydd tawel ond pendant 
o dristwch wrth wylio’r olygfa sy’n erydu o’i flaen.  
 
Yn ei gwaith, mae Helen Sear weithiau wedi ceisio gwthio ffotograffiaeth tuag at fath 
o gyflwr cerfluniol, gan gyfuno technegau digidol a ffisegol i agor a meddiannu 
gwagleoedd dychmygol o ddyfnder o fewn y ddelwedd. Yn y delweddau a gynhwysir 
yn y ddwy gyfres Inside the View a Beyond the View, y bu’n gweithio arnynt am rai 
blynyddoedd o 2004 ymlaen, datblygodd dechneg hynod a thrylwyr a oedd yn ei 
galluogi i ryngblethu tirweddau a phortreadau, gan alluogi’r sawl sy’n edrych ar y 
gwaith i fod o flaen, o fewn a hyd yn oed y tu ôl i’r dirwedd y mae’n edrych arni i gyd 
ar yr un pryd neu am yn ail. Mae fel pe bai rhywun yn cael cynnig y cyfle i weld tu 
mewn i sut mae’n edrych ar bethau. Mae ei gwaith newydd yn datblygu’r prosiect 

hynod fewnweledol hwn ymhellach, gan ein tywys ymhellach nag erioed i’r parth 
canol, sy’n cyfuno’r byd, y llygad a’r llaw, sef ffotograffiaeth. 
 
 
Steven Connor 
 


